
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Mazkur maqolada kichik biznes subyektlari bozor iqtisodiyoti sharoitida iqtisodiy tizimning eng moslashuvchan 
va faol bo‘g‘ini sifatida tahlil qilinadi. Ular bandlik darajasini oshirish, yangi daromad manbalarini shakllantirish hamda 
hududiy ijtimoiy-iqtisodiy rivojlanishni qo‘llab-quvvatlashda muhim rol o‘ynaydi. Shu bois kichik biznes subyektlari 
faoliyatini ilmiy asosda baholash iqtisodiy siyosatni shakllantirish va boshqaruv qarorlarini qabul qilish jarayonida alohida 
ahamiyat kasb etadi.

Kalit so‘zlar: baholash konsepsiyasi, baholash mezonlari, kichik biznes, moliyaviy natijalar, boshqaruv sifati, innovatsion 
faollik, raqobatbardoshlik, institutsional muhit.
Abstract. This article analyzes small business entities as the most flexible and active component of the economic system 
under market economy conditions. They play a significant role in increasing employment, generating new sources of 
income, and supporting regional socio-economic development. Therefore, a scientific assessment of small business 
performance is of particular importance in the formulation of economic policy and the adoption of effective management 
decisions.

Keywords: assessment concept, assessment criteria, small business, financial results, management quality, innovative 
activity, competitiveness, institutional environment.
Аннотация. В данной статье малые бизнес-субъекты рассматриваются как наиболее гибкое и активное звено 
экономической системы в условиях рыночной экономики. Они играют важную роль в повышении уровня занятости, 
формировании новых источников дохода и поддержке регионального социально-экономического развития. 
В этой связи научная оценка деятельности малого бизнеса приобретает особое значение при формировании 
экономической политики и принятии управленческих решений.

Ключевые слова: концепция оценки, критерии оценки, малый бизнес, финансовые результаты, качество 
управления, инновационная активность, конкурентоспособность, институциональная среда.

K I R I S H
So‘nggi yillar tajribasi shuni ko‘rsatmoqdaki, kichik biznes subyektlari iqtisodiy o‘zgarishlarga tez moslasha 

oladigan sektor hisoblanadi. Masalan, 2020-yilda pandemiya sharoitida talabning qisqarishi va ta’minot 
zanjirlaridagi uzilishlar ko‘plab korxonalar faoliyatiga jiddiy ta’sir ko‘rsatdi. Biroq kichik biznes vakillari xizmat 
ko‘rsatishning yangi shakllariga o‘tish, onlayn savdo platformalaridan foydalanish, ichki bozor resurslarini 
kengroq ishga solish orqali iqtisodiy faollikni ma’lum darajada saqlab qoldi. Ushbu davr kichik biznes uchun 
moslashuvchanlik va omon qolish strategiyalarini shakllantirgan muhim bosqich bo‘ldi.

2025-yilga kelib esa mazkur sektorda sifat jihatidan yangi bosqich kuzatildi. Iqtisodiy muhitning 
barqarorlashuvi, tadbirkorlik faoliyatini boshlash va yuritish tartiblarining soddalashuvi, soliq yukining 
maqbullashuvi hamda moliyaviy resurslarga kirish imkoniyatlarining kengayishi kichik biznesning jadal 
rivojlanishiga zamin yaratdi. Natijada yangi korxonalar soni ortdi, xizmatlar sohasi kengaydi, mahalliy va tashqi 
bozorlar uchun raqobatbardosh mahsulotlar ishlab chiqarish faollashdi. Eng muhimi, kichik biznes subyektlari 
eksport jarayonlarida faolroq ishtirok eta boshladi, bu esa ularning moliyaviy barqarorligini oshirib, risklarni 
diversifikatsiya qilish imkonini berdi.

2020-2025-yillarni qiyosiy tahlil qilish shuni ko‘rsatadiki, kichik biznesning iqtisodiyotdagi roli mazkur davr 
mobaynida sezilarli darajada o‘zgardi. Agar 2020-yilda asosiy e’tibor mavjud korxonalarni saqlab qolish, ishlab 
chiqarish jarayonlarini moslashtirish va qisqa muddatli muammolarni bartaraf etishga qaratilgan bo‘lsa, 2025-
yilda rivojlanishning yangi drayverlari – investitsion faollik, innovatsion yondashuvlar va tashqi bozorga chiqish 
ustuvor yo‘nalishlarga aylandi. Bu holat baholash tizimida ham tub o‘zgarishlarni talab etadi.

Endilikda kichik biznes subyektlari faoliyatini baholash faqat sof foyda, rentabellik yoki aylanma mablag‘lar 
hajmi kabi ko‘rsatkichlar bilan cheklanib qolmaydi. Baholash jarayonida bandlikka qo‘shilgan hissa, hududiy 
rivojlanishga ta’sir, innovatsion faoliyat darajasi, raqamli texnologiyalardan foydalanish, eksport salohiyati 
hamda boshqaruv sifati kabi mezonlar ham muhim o‘rin egallaydi. Aynan ushbu ko‘rsatkichlar majmuasi kichik 
biznesni iqtisodiyotning barqaror o‘sishida strategik ahamiyatga ega sektor sifatida baholashga asos yaratadi.

Umuman olganda, kichik biznes subyektlari faoliyatini baholashning nazariy asoslari ko‘p qirrali, tizimli 
va dinamik yondashuvni talab etadi. Kompleks baholash orqali nafaqat korxonaning joriy holati, balki uning 
kelgusidagi rivojlanish istiqbollari, bozorga moslashish qobiliyati va iqtisodiyotdagi tutgan o‘rni ham aniqlanadi. 
Shu bois mazkur yo‘nalish zamonaviy iqtisodiy tadqiqotlarning muhim va dolzarb yo‘nalishlaridan biri sifatida 
shakllanib bormoqda.

Kichik biznes subyektlarining iqtisodiyotdagi o‘rni va ahamiyatini baholashda davlat siyosatining ustuvor 
yo‘nalishlari alohida o‘rin egallaydi. So‘nggi yillarda respublikamizda olib borilgan keng ko‘lamli islohotlar 
natijasida kichik biznes faoliyatini rivojlantirish, uning raqobatbardoshligini oshirish hamda tashqi bozorlarga 
chiqishini qo‘llab-quvvatlash bo‘yicha kompleks chora-tadbirlar amalga oshirilmoqda.

O‘zbekiston Respublikasi Prezidentining 2022-yil 28-yanvardagi “2022 — 2026-yillarga moʻljallangan 
Yangi Oʻzbekistonning taraqqiyot strategiyasi toʻgʻrisida”gi PF-60-sonli1 Farmonida 2026-yilga borib mamlakat 
eksport hajmini sezilarli darajada oshirish, xalqaro talablar darajasiga mos standartlarni joriy etish, eksportchi 
tadbirkorlik subyektlariga tashkiliy va moliyaviy ko‘mak ko‘rsatish asosiy ustuvor vazifa sifatida belgilab berilgan.

Mazkur Farmonda eksport hajmini 2026-yilda 30 milliard AQSh dollariga yetkazish, tashqi bozor talablariga 
mos mahsulotlar ishlab chiqarish, mashhur brendlarni yaratish, logistika infratuzilmasini takomillashtirish 
hamda kichik biznes subyektlarini eksport faoliyatiga keng jalb etish muhim yo‘nalishlardan biri sifatida qayd 
etilgan.

Bu esa kichik biznes faoliyatini baholashda faqat ichki bozordagi natijalar bilangina cheklanib qolmasdan, 
balki quyidagi mezonlarni ham inobatga olish zarurligini ko‘rsatadi:

•	 eksport ulushi;
•	 tashqi bozorlardagi raqobatbardoshlik;
•	 xalqaro standartlarga moslashuv darajasi;
•	 davlat tomonidan yaratilayotgan qo‘llab-quvvatlash mexanizmlaridan foydalanish darajasi.
Shuningdek, kichik biznesni rivojlantirish bo‘yicha qabul qilingan normativ-huquqiy hujjatlar baholash 

tizimining konseptual asoslarini yanada kengaytirmoqda. Jumladan, Prezident va Hukumat qarorlarida 
tadbirkorlik subyektlarini ro‘yxatdan o‘tkazish tartib-taomillarini soddalashtirish, soliq yukini kamaytirish, kredit 
va kafolat mexanizmlarini rivojlantirish, eksportga yo‘naltirilgan korxonalarga subsidiya va grantlar ajratish kabi 
chora-tadbirlar belgilab qo‘yilgan.

Natijada kichik biznes subyektlari faoliyatini baholash nafaqat iqtisodiy natijalarni aniqlash vositasi, balki 
davlat siyosatining amalda qay darajada samarali amalga oshirilayotganini aks ettiruvchi muhim indikator 
sifatida namoyon bo‘lmoqda.

O‘zbekiston Respublikasi Prezidentining 2025-yil 19-martdagi “Kichik va o‘rta biznesning iqtisodiyotdagi 
o‘rnini oshirish chora-tadbirlari to‘g‘risida”gi PF-50-sonli2 Farmonida kichik va o‘rta biznesning jadal rivojlanishi 
uchun qulay shart-sharoitlar yaratish, hududlarda biznes muhitini yanada yaxshilash, iqtisodiy o‘sishga turtki 
beruvchi yangi biznes tashabbuslarini amalga oshirishga ko‘maklashish, raqobatbardosh mahsulotlar bilan 
yangi tashqi bozor segmentlariga chiqishni qo‘llab-quvvatlash maqsadida 2025–2030-yillarda kichik va o‘rta 
biznesni rivojlantirish strategiyasining asosiy ko‘rsatkichlari belgilab berilgan.

1	 O‘zbekiston Respublikasi Prezidentining 2022-yil 28-yanvardagi “2022 — 2026-yillarga moʻljallangan Yangi Oʻzbekistonning 
taraqqiyot strategiyasi toʻgʻrisida”gi PF-60-sonli Farmoni: https://lex.uz/uz/docs/-5841063 

2	 O‘zbekiston Respublikasi Prezidentining 2025-yil 19-martdagi “Kichik va o‘rta biznesning iqtisodiyotdagi o‘rnini oshirish chora-
tadbirlari to‘g‘risida”gi PF-50-sonli Farmoni: https://lex.uz/docs/-7444738 

2030-yilga borib yalpi ichki mahsulot hajmini 200 milliard AQSh dollariga yetkazish, kambag‘allik darajasini 
5 foizdan pastga tushirish hamda O‘zbekistonni daromadi o‘rtachadan yuqori bo‘lgan davlatlar qatoriga kiritish 
bo‘yicha barcha imkoniyatlar mavjud. Ushbu ustuvor maqsadlarga erishishda barqaror iqtisodiy o‘sishning 
asosiy drayveri bo‘lgan kichik va o‘rta biznes uchun har tomonlama qulay shart-sharoitlar yaratish, ularning 
yashovchanligini oshirish hamda yiriklashuvini rag‘batlantirish muhim ahamiyat kasb etadi. Bugungi kunda 
283,9 ming nafar yakka tartibdagi tadbirkorlar va 905,8 mingta kichik va o‘rta korxonalar faoliyat yuritmoqda. 
Mazkur sohada 10,5 million nafar aholi band bo‘lib, 2024-yil yakunlariga ko‘ra yalpi ichki mahsulotning 54,3 
foizi, sanoat mahsulotlarining 32,4 foizi hamda eksport hajmining 33,3 foizi kichik va o‘rta biznes subyektlari 
hissasiga to‘g‘ri kelmoqda.

M A V Z U G A  O I D  A D A B I Y O T L A R  S H A R H I
O‘zbekistonda ijtimoiy yo‘naltirilgan bozor iqtisodiyotini barpo etishning asosiy maqsadlaridan biri 

mamlakatda kichik biznes subyektlari faoliyatini baholashning nazariy asoslarini shakllantirish va ularni ustuvor 
rivojlantirishdan iborat.

Mahalliy olimlarimiz M.P. Boltaboyev va M.S. Qosimovalarning fikrlariga ko‘ra, kichik biznes faoliyati 
bilan shug‘ullanuvchi korxonalar davlatga bog‘liq bo‘lmagan holda, ya’ni katta kapital mablag‘larsiz, o‘zlari ish 
o‘rinlarini yaratishlari, hozirgi davrda mavjud bo‘lgan vaqtinchalik tovarlar tanqisligini kamaytirishlari va hatto 
uni butunlay bartaraf etishlari mumkin. Shuningdek, kichik korxonalar texnologik yangiliklarni joriy etishda ham 
g‘oyat katta ahamiyatga ega ekanligi qayd etilgan3.

Kichik biznes subyektlari faoliyati bilan shug‘ullanuvchilar bugungi kunda fan-texnika taraqqiyoti sharoitida 
sanoatning yetakchi sohalarini yangi texnologiyalarga o‘tkazishda tobora muhim o‘rin egallab bormoqda. 
Ularning faoliyati yangi g‘oyalarni ilgari surish, ishlab chiqarishni takomillashtirish hamda zamonaviy axborot 
texnologiyalarini joriy etish orqali ish jarayonini ta’minlovchi tizimda asosiy omillarni hisobga olish zarurligini 
anglatadi.

Iqtisodchi G.U. Ziyadullayev tadqiqotlarida davlat strategiyasi bilan kichik biznes faoliyatini baholashning 
nazariy asoslari o‘rtasidagi uzviy bog‘liqlik alohida ta’kidlanadi. U kichik biznesni baholash jarayonida davlat 
tomonidan belgilangan maqsadli ko‘rsatkichlar, jumladan bandlik, innovatsion faollik va eksport salohiyatini 
nazariy konsepsiyaga integratsiya qilish muhimligini ko‘rsatib o‘tadi4.

Yangi O‘zbekistonda kichik biznes subyektlarining rivojlanishiga oid tadqiqotlar ko‘p yillik ilmiy izlanishlar 
va amaliy tajribalar natijasi sifatida o‘rganilmoqda. Kichik biznes rivojlanishiga ta’sir etuvchi omillar bo‘yicha 
mavjud ilmiy yondashuvlar va tadqiqotlar tahlil qilinmoqda. A. Xoskinning fikricha, “qarorni mustaqil qabul qilib, 
ishni o‘z hisobidan olib boruvchi, biznesni boshqarish bilan shaxsan shug‘ullanuvchi hamda zarur vositalar bilan 
ta’minlash uchun shaxsiy javobgarlikni o‘z zimmasiga oluvchi shaxs yakka tartibdagi tadbirkor hisoblanadi”, 
degan ta’rif berilgan5. Ushbu tarifda tadbirkorning biznes jarayonida qarorlarni shaxsan qabul qilishi asosida 
boshqaruvni tashkil etishiga alohida urg‘u berilgan.

V.I. Vidyapin rahbarligida G.V. Plexanov nomidagi Rossiya iqtisodiy akademiyasi olimlari tomonidan nashr 
etilgan “Общая экономическая теория” darsligida tadbirkorlik faoliyati “o‘zining moddiy manfaatlarini amalga 
oshirish pirovard maqsadida ijtimoiy ehtiyojlarni qondiruvchi moddiy ne’matlar va xizmatlarni yaratish uchun 
ishlab chiqarish omillarini (resurslarni) tashkil etish va birlashtirish jarayoni” sifatida talqin etiladi6.

Shu bois kichik biznes subyektlari faoliyatini baholashda faqat foyda ko‘rsatkichlari bilan cheklanib 
qolmasdan, balki innovatsion faollik ham asosiy mezon sifatida qaralishi lozim. J. Shumpeter ta’kidlaganidek, 
tadbirkorlik iqtisodiyotning “yaratuvchi buzilish” mexanizmi sifatida namoyon bo‘ladi. Shu sababli kichik biznes 
subyektlari faoliyatini baholashda ularning innovatsion tashabbuslari va texnologik yangiliklarni joriy etish 
qobiliyati alohida ko‘rsatkich sifatida e’tirof etiladi7.

T A D Q I Q O T  M E T O D O L O G I YA S I
Mazkur tadqiqotda ilmiy ma’lumotlar xalqaro moliyaviy hisobot standartlari, rasmiy normativ-huquqiy 

hujjatlar hamda yetakchi xorijiy va mahalliy olimlarning ilmiy ishlari asosida to‘plandi. Olingan ma’lumotlar 
qiyosiy tahlil, mantiqiy umumlashtirish va tizimli yondashuv usullari orqali tahlil qilinib, gudvill va xariddan 
kelgan foydaning buxgalteriya hisobida aks ettirilishining ilmiy-amaliy jihatlari baholandi.

3	 M.P.Boltabayev, M.S.Qosimova va boshqalar “Kichik biznes va tadbirkorlik”. O’quv qo’llanma. T.: “Noshir”-2011. 38-b
4	 Ziyadullayev G.U. “Yangi O‘zbekistonda kichik tadbirkorlikning rivojlanish tendensiyalari”, Innovations in Science and Technologies, 

Issue 3, 2025.
5	 Хоскин А. Курс предпринамательства.- М.:1993. – С. 23.
6	 V.I.Vidyapin Общая экономическая теория. Учебник. РЭА.им.Г.В.Плеханова,–М.:«ПРОМО-МЕДИА, 1995.-С.165.
7	 Schumpeter, J. (1934). The Theory of Economic Development. Harvard University Press.

T A H L I L  V A  N A T I J A L A R
Baholash natijalari ko‘p jihatdan ma’lumotlar sifati va ularni yig‘ish davriyligiga bog‘liq hisoblanadi. Kichik 

biznes amaliyotida ko‘pincha muammo shundaki, ko‘rsatkichlar mavjud bo‘lsa-da, ular turli tizimlarda tarqoq 
holda saqlanadi yoki muntazam yig‘ilmaydi. Shu sababli baholash indikatorlarini aniq manbalar va davriylik 
bilan bog‘lash zarur bo‘ladi (1-jadval).

1-jadval. Baholash indikatorlari bo‘yicha ma’lumot manbalari va yig‘ish davriyligi8

Indikator guruhi Asosiy manba Davriylik Ishonchlilik bo‘yicha izoh

Moliyaviy Buxgalteriya hisobotlari, bank 
ko‘chirmalari Oylik, choraklik Rasmiy hujjat; biroq pul oqimi bo‘yicha 

qo‘shimcha tafsilot talab etiladi

Operatsion Ishlab chiqarish jurnallari, 
ombor hisobi Oylik Ichki ma’lumot; standartlashtirish zarur

Bozor Sotuv reyestri, shartnomalar Haftalik, oylik Talab tebranishini tez aks ettiradi; 
tozalash talab qilinadi

Ijtimoiy Kadrlar hisobi, mehnat 
shartnomalari Choraklik Bandlikni aks ettiradi; norasmiy bandlik 

mavjud bo‘lsa, to‘liq bo‘lmasligi mumkin

Innovatsion Modernizatsiya rejalari, 
investitsiya loyihalari Yarim yillik Sifat ko‘rsatkichlari ko‘p; ekspert 

bahosi qo‘shiladi

Eksport Bojxona hujjatlari, kontraktlar, 
sertifikatlar Oylik, choraklik Tashqi tomondan tasdiqlanadigan 

ma’lumot; taqqoslashga qulay

Raqamli IT tizimlari loglari, onlayn 
savdo hisobi Oylik Raqamli izlar mavjud; indikatorlarni 

to‘g‘ri tanlash muhim

Risk Qarzdorlik reyestri, likvidlik 
hisobotlari Oylik Tezkor monitoring talab etiladi; erta 

ogohlantirish uchun mos

Baholashni “qog‘ozda qolib ketadigan” jarayondan chiqarib, uni real boshqaruv tizimiga aylantirish muhim 
ahamiyat kasb etadi. Indikatorlar manbasi aniq bo‘lsa, baholash jarayoni takrorlanadi va tekshiriladi. Davriylik 
esa baholashning dinamik xususiyatini ta’minlaydi. Masalan, bozor indikatorlari haftalik kuzatilsa, talabning 
pasayishi erta aniqlanishi mumkin; risk indikatorlari oylik nazorat qilinsa, qarzdorlik inqirozining oldi olinadi.

Baholashning nazariy asoslaridan kelib chiqib, kichik biznes subyektlarining rivojlanishini “yetuklik 
bosqichlari” orqali tasvirlash mumkin. Ushbu yondashuv baholash natijalarini faqat raqamlar majmui sifatida 
emas, balki korxonaning qaysi rivojlanish bosqichida ekanini ko‘rsatuvchi diagnostik vosita sifatida talqin 
qilishga yordam beradi (1-rasm).

↑ Rivojlanish yo‘nalishi (korxona yuqoriga ko‘tariladi)

5-bosqich: Barqaror o‘sish va eksport

4-bosqich: Raqamli boshqaruv va innovatsiya

3-bosqich: Bozorni kengaytirish (segment, kanal)

2-bosqich: Operatsion intizom va xarajatlar nazorati

1-bosqich: Boshlang‘ich barqarorlik (likvidlikni saqlash)
1-rasm. Kichik biznesning baholashga asoslangan “yetuklik zinapoyasi”9

Mazkur yondashuv baholash natijalarini “bosqich” tushunchasi bilan boyitadi. 2020-yil sharoitida ko‘plab 
kichik korxonalar 1-2-bosqichlarda bo‘lgan bo‘lib, asosiy e’tibor likvidlikni saqlash, xarajatlarni minimallashtirish 
va risklarni kamaytirishga qaratilgan. 2025-yilga kelib esa o‘sish imkoniyatlarining kengayishi natijasida 
3-5-bosqich indikatorlari, ya’ni bozorni kengaytirish, raqamlashtirish, innovatsiya va eksport ustuvor ahamiyat 
kasb etdi.

8	  Muallif ishlanmasi
9	  Muallif ishlanmasi

Ushbu “yetuklik zinapoyasi” korxona uchun ikki tomonlama foyda beradi: birinchidan, qaysi ko‘rsatkichlar 
korxonani “keyingi bosqich”ga olib chiqishini aniqlash imkonini beradi; ikkinchidan, baholash mezonlarini 
ustuvorlik darajasi bo‘yicha tartiblashga xizmat qiladi. Shuningdek, mazkur model tarmoq xususiyatlarini 
hisobga olgan holda bosqich nomlarini moslashtirish imkonini ham yaratadi.

Baholash nazariyasida natijani faqat “foyda” ko‘rsatkichi bilan ifodalash ko‘pincha tor yondashuvga olib 
keladi. Shu sababli baholashni natijalar zanjiri — input–process–output–outcome modeli orqali tushuntirish 
maqsadga muvofiq hisoblanadi. Ushbu sxema kichik biznes faoliyatining ichki jarayonlari bilan yakuniy natijalari 
o‘rtasidagi sabab–oqibat bog‘liqligini ochib beradi (2-rasm).

2-rasm. Baholashning natija zanjiri 
Input → Process → Output → Outcome10

Mazkur model baholashning nazariy mohiyatini “zanjir” orqali ochib beradi. Input bosqichi resurslarni 
anglatadi: kichik biznes subyektlarida mehnat va kapital resurslari cheklangan bo‘lgani sababli, ularni 
qanday tashkil etish va taqsimlash natijaga kuchli ta’sir ko‘rsatadi. Process bosqichi boshqaruv va operatsion 
jarayonlarni qamrab olib, baholashning markaziy nuqtasi hisoblanadi, chunki aynan ushbu bosqichda resurslar 
iqtisodiy qiymatga aylanadi. Output bosqichi natijani qisqa muddatli ko‘rsatkichlar orqali ifodalaydi (sotuv, 
daromad), Outcome esa uzoq muddatli ta’sirni aks ettiradi (barqaror o‘sish, bandlik, eksport va innovatsiya).

Kichik biznes subyektlari faoliyatini baholashning nazariy asoslarini tahlil qilish shuni ko‘rsatadiki, 
baholash masalasi bozor iqtisodiyoti sharoitida oddiy hisob-kitob yoki hisobot ko‘rsatkichlarini jamlash bilan 
cheklanib qolmaydi. U, avvalo, kichik biznesning iqtisodiyotdagi funksional rolini to‘g‘ri anglash va ushbu rolni 
aks ettira oladigan ko‘p mezonli yondashuvni shakllantirishni talab etadi. Kichik biznesning moslashuvchanligi, 
resurslardan tejamkor foydalanishi, bandlik yaratishi, bozor raqobatini kuchaytirishi hamda innovatsion faollikka 
turtki berishi uning faoliyatini baholashda “faqat moliyaviy natija” mezoni yetarli emasligini asoslaydi. Demak, 
baholashning nazariy mazmuni korxona natijalarini bir yoqlama talqin qilishdan voz kechib, ularni iqtisodiy, 
ijtimoiy va institutsional jihatlarning o‘zaro bog‘liqligida ko‘rib chiqishga yo‘naltiriladi.

Bundan tashqari, baholashni ikki asosiy yo‘nalishda talqin qilish mumkinligi aniqlanadi. Birinchisi — 
baholashni korxonaning joriy holatini aniqlovchi “diagnostik” jarayon sifatida ko‘rish; ikkinchisi — baholashni 
kelgusidagi rivojlanish, raqobatbardoshlik va barqarorlikni ta’minlaydigan “strategik boshqaruv instrumenti” 
sifatida talqin etishdir. Amaliy jihatdan kichik biznes subyektlari uchun aynan ikkinchi yondashuv muhim 
hisoblanadi, chunki ular ko‘pincha bozor tebranishlari, resurslarning cheklanganligi va raqobat bosimi sharoitida 
faoliyat yuritadi. Shu sababli baholash natijalari korxona rahbariyatiga “qaysi yo‘nalishni kuchaytirish zarur?”, 
“qaysi risklar ustuvor?”, “qaysi ko‘rsatkichlar o‘sish bosqichiga olib chiqadi?” kabi savollarga aniq va asosli 
javob bera oladigan darajada shakllantirilishi lozim.

O‘tkazilgan nazariy umumlashtirishlar baholashning ko‘p mezonli tuzilmasini quyidagi asosiy bloklar orqali 
izohlash mumkinligini asoslaydi:

•	 moliyaviy samaradorlik;
•	 operatsion (jarayon) samaradorlik;
•	 bozor samaradorligi;
•	 ijtimoiy samaradorlik;
•	 innovatsion faollik;
•	 raqamlashtirish;
•	 eksport salohiyati;
•	 risklarni boshqarish.

10	  Muallif ishlanmasi

Ushbu bloklar o‘zaro bir-birini to‘ldiradi va baholash natijasini yaxlit ko‘rinishda ifodalaydi. Masalan, 
moliyaviy natijalar yuqori bo‘lgan holda bozor ko‘rsatkichlari sust bo‘lsa, korxonaning sotuv kanallari yoki 
mijozlar bilan ishlash tizimini qayta ko‘rib chiqish zarurati yuzaga keladi. Yoki foyda barqaror bo‘lsa-da, 
innovatsion va raqamli ko‘rsatkichlar past darajada qolsa, qisqa muddatda ijobiy natijalarga erishilgan bo‘lsa 
ham, uzoq muddatli raqobatbardoshlik xavf ostida qolishi mumkin. Shunday qilib, baholash bloklari o‘rtasidagi 
mantiqiy bog‘liqlikni aniqlash baholashning nazariy to‘liqligi va amaliy ahamiyatini ta’minlaydi.

X U L O S A  V A  T A K L I F L A R
Nazariy xulosalardan yana biri shundan iboratki, baholash mezonlari va indikatorlar tizimi “statik” emas, 

balki iqtisodiy sharoit va davr talablariga mos ravishda “dinamik” tarzda yangilanib borishi zarur. 2020–2025-
yillar tajribasini umumiy mantiqiy solishtirish shuni ko‘rsatadiki, 2020-yilda baholash jarayonida barqarorlik, 
likvidlik, xarajatlarni minimallashtirish hamda risklarni kamaytirish kabi ko‘rsatkichlar ustuvor bo‘lgan bo‘lsa, 
2025-yilda o‘sish, diversifikatsiya, raqamlashtirish, innovatsiya va eksport ko‘rsatkichlarining ahamiyati sezilarli 
darajada oshgan.

Mazkur holat baholash metodologiyasida indikatorlar og‘irligini, ya’ni ularning ahamiyat koeffitsiyentlarini 
iqtisodiy sharoitga mos ravishda qayta belgilash zarurligini nazariy jihatdan asoslaydi. Ya’ni baholash jarayoni bir 
xil ko‘rsatkichlarni barcha davrlarda bir xil vaznda qo‘llashga asoslanmasdan, balki muayyan sharoit va ustuvor 
yo‘nalishlardan kelib chiqqan holda doimiy ravishda takomillashtirib borilishi lozim bo‘lgan moslashuvchan 
tizim sifatida qaralishi zarur.

